
E le o lava tapena tamaiti mai aoga maualuluga
mo le Kolisi Tuufaatasi o Amerika Samoa
Na saunoa Nelson Mandela, “O aoaoga o se aupega e sili ona mamana e mafai ona e faaaogaina e suia ai le lalolagi (Best Quotes, 2007).” E tele taimi tatou te faalogo ai i o tatou matua, ae maise ta’ita’i o faapea mai e lē aunoa, o le aoga o le ki lea i le manuia po o le ki lea i le lumana’i. Ua tatou faalogo fo’i e anoanoa’i tupe o lo o sasaa atu i polokalama faaleaoaoga a le malo. Peita’i, o lo o matele fo’i ina o tatou vaaia le pagatia o fanau i a latou aoaoga, talu ai o le lē lava saunia mai i le aoga tulaga muamua ma le lua. I totonu lava ia o Amerika Samoa, ua latou faaaoga le mautau’ave lea e faapea “e leai se tamaitiiti e tuulafoaia.” Sa amata mai i le Iunaite Setete, peita’i pe o moni ea lea faaupuga pe ua na’o se polokalama ua faatautaia ae le’o atoatoa ona faatino? I se saunoaga a le faatonu sili o le Matagaluega o Aoga a le malo o Amerika Samoa, sa ia tā’ua ai e faapea, o se tasi o sini a la latou matagaluega e faapea e tuua e tamaiti uma le aoga maualuga ua uma ona fa’a’aupegaina i agavaa e fesootai ai i le gagana Igilisi ma le Faasamoa (Poumele, 2008). Ae aisea la o lo o toatele ai pea tamaiti aoga e le o ausia le maualuga o le faitautusi i aoga maualuluga? Pe ua saunia moni ea tamaiti aooga mai aoga tulaga muamua ma le lua mo le isi laasaga faaleaoaoga? 


O le tausaga lenei, e to’atele i matou, o tina ma tama matutua na fai la matou tonu e toe o mai e faaauau a matou aoaoga i nei i le Kolisi. Na taunuu la matou faamoemoe ae sa matou fefefe ona ua loa aso o malolo mai aoaoga. Ina ua oo i le taimi o le suega ulufale e faamausali ai vasega faatulagaina e tatau ona ulufale i ai, sa matou vaaia le toatele o tamaiti fa’ato’ā ulufale mai fo’i mo la latou tausaga muamua i le Kolisi. Na ou faatuatua itiiti lava ma ou masalosalo ifo ai ua pa’ū maualalo a’u togi. Ae ui i lea, e maua mai fa’ai’uga o le su’ega e to’atele le ‘au su’e na faamanuiaina. I se sailiiliga sa ou faia i ni tagata aooga o le kolisi e to’alimasefulu o le tausaga muamua, e fasefululua le ‘au su’e e le i ‘ausia togi maualuluga e ulufale ai i kosi e faatulaga i le numera selau aga’i i luga (upper level courses). O i latou uma nei na tuu i totonu o vasega e tā’ua o kosi “ELI” po o le English Language Institute courses (Pepa Fesili, 2010). O vasega nei e tutusa le faatulagaga ma vasega a tamaiti aooga o lo o i aoga tulaga lua a le malo. 


Aisea ua to’atele ai tamaiti aooga e amata i vasega “ELI” i le Kolisi Tuufaatasi? I se ma faatalatalanoaga ma se tasi o tagata (ua le māua lona suafa) na faauu mai le Kolisi fai mai, “o le tōfā manino masani e faapea e leai se tamaitiiti e ao ona tu’ulafoa’ia, e na ona tulei lava i luma o a tatou fanau e tusa lava pe lelei pe lē lelei fo’i i le faaigilisi ma le matematika.” O a’u ou te masani i le to’atele o tamaiti aooga mai le aoga tulaga lua a Tafuna. O nei tamaiti, a fai atu i ai le faiaoga e faitau mai se tusi ua ‘augapiu se mea e iloa. O fea la o taatia ai le sini a le Matagaluega o Aoga a le Malo o Amerika Samoa e tusa ai ma nei tulaga faapea? Ua atili ona mafiafia lenei mataupu i lo’u mafaufau ina ua ou su’esu’ea le tulaga o lo o iai le aoga a la’u tama teine i le vasega valu i le aoga tulaga muamua o Manulele Tausala. Sa fai se su’ega faitautusi a le aoga, e fia iloa ai po o le a le saosaoa o le faitau a tamaiti. Ua māe’a nei ma ua maua fo’i la ma feiloa’iga ma le faiaoga, e le’i faaalia lava so’u manatu i le mafuaaga e su’e ai le saosaoa o le faitau a tamaiti aooga. Na ou fesili i le faiaoga po o le a le mea e tāua ai le tuliloa o le saosaoa o le faitautusi ae le ano i le malamalama o le tagata aoga i fuaitau ia o lo o ia faitauina. Ou te taofi o le isi lea su’esu’ega e tatau ona taga’i toto’a i ai faiaoga, ae o le a taatia ona e lavelave ma e le o le manulautī lena o lenei pepa. Tau lava o lea, o le su’ega o le saosaoa o le faitautusi a la’u tama, e lē mautinoa pe o le a faaleleia ai ona agavaa e lauliliu ma malamalama ai i faamatalaga o lo o ia faitauina. 


E lē faapea ou te tetee i le Matagaluega o Aoga a le Malo o Amerika Samoa. E na ona ou mafaufau lava e tele ni mea e tatau ona silasila i ai le malo. O tamaiti e sefulu pasene pito i luga o le vasega e fa’au’u mai aoga tulaga lua a le malo, e lē tatau ona tuua i totonu o vasega “ELI” a le Kolisi. Ou te manatu o le mea lea e tatau ai i le malo ona siitia totogi o faiaoga ina ia o latou manana’o moni e faatino le galuega. O i latou nei ua tuu i ai lo tatou faatuatuaga e a’oa’o a tatou fanau. O mea aupito sili ia ona tāua i le soifuaga o so’o se tagata. E mana’omia ona faavae ni isi polokalama faitautusi i aoga tulaga muamua ma le lua ina ia faalelei ai lea matātā. O le a lē mafai e na’o ni tusi faigofie a le vasega valu ona faatino lenei galuega faaola. E mana’omia ona o tatou lu’ia o tatou lava mafaufau i lea faamoemoe. I lona aotelega, e lē na’o le Matagaluega o Aoga e tatau ona tūla’i mai ma lafo ma’a i lenei mataupu. E tatau ona uu lima faatasi uma mātua ma ta’ita’i o soo se faalapotopotoga ma taumafai e u’una’i lenei mataupu tāua. E tatau fo’i ona o tatou gaua’i atu i upu a Hillary Clinton e faapea, “E mana’omia se nuu atoa e faafaileleina se tamaitiiti.” Ou te faamoemoe ia mafai e i tatou uma ona togi maa faatasi e fesoasoani i a tatou tupulaga i le lumana’i, aua o i latou lava ia o le a ta’ita’ia lo tatou atunuu.   

